Биологиянинг қишлоқ хўжалиги ва медицинадаги аҳамияти. 
Кишилар ўзлари учун керак бўлган оқсиллар, ёғлар, карбонсувлар, витаминларни асосан ўсимликлар ва ҳайвонлардан оладилар. Демак генетика ва селекция қонунларини билиш ҳамда ҳайвонлар ва ўсимликларнинг физиологик хусусиятларини ўрганиш ўсимликларни экиш ва ўстириш ҳамда ҳайвонларни етиштириш, парвариш қилиш технологиясини такомиллаштиришга, янги ҳайвон зотлари ва ўсимлик навларини яратишга ёрдам беради. 

Биологиянинг биогеография ва экология даражасидаги билимлари ўсимликлар интродукцияси ва уларни иқлимлаштиришда кенг фойдаланилади. Биохимия соҳасидаги кузатишлар натижасида ҳайвонлар ва ўсимликлардан олинган органик моддалардан кенг фойдаланиш мумкин ва махсус усуллар ёрдамида бу моддаларни лаборатория шароитида ёки бўлмаса саноатда синтез қилишни ҳам ташкил қилиш мумкин. Кейинги йилларда ген инженерияси соҳасидаги эришилган муваффақиятлардан биологик актив ва доривор моддалар яратишда кенг фойдаланилмоқда. 

Қишлоқ хўжалик, ўрмончилик ва шу каби фанларни ривожланти-ришда биологиянинг роли жуда катта. 

Касаллик туғдирувчи вируслар, бактериялар ва бошқа хил паразитларнинг тузилишини, кўпайишини ва тарқалишини ўрганиш асосида одамлар ва ҳайвонларда учрайдиган инфекцион ва паразит касалликларга қарши кўраш чораларини яратиш имконияти туғилади. 

Биология фанининг бўлимлари. 
Биологиянинг ҳайвонларни ўргатувчи комплекс тармоғи зоология ва ўсимликларни ўргатувчи тармоғи ботаника дейилади. Одам анатомияси ва физиологиясини ўргатувчи бўлими медицинанинг илмий асосини ташкил қилади. Зоология бўлими доирасида ҳам тор маънодаги тармоқлари: протозоология, энтомология, орнитология ва бошқалар бор. Ботаника фани доирасида эса алъкология, бриология, дендрология ва шу каби тармоқлар мавжуд. Биологиянинг махсус бўлимларига микробио-логия, микология, вирусологияларни киритиш мумкин. Организмлар-нинг турли-туманлигини ва уларни махсус таксонларга (гуруҳларга) тақсимлаб ўргатишни ҳайвонлар ва ўсимликлар систематикаси ўргатади..Органик оламнинг ўтмишини ўргатувчи фан – палеонтологиядир. Палеонтологиянинг ҳайвонлар ўтмишини ўргатувчи қисмига палозоология ва ўсимликларнинг ўтмишини ўргатувчи қисмига палеоботаника дейилади. 

Организмларнинг шакли ва тузилишини ўргатувчи морфологик фанларга цитология, гистология, анатомия, биохимия, биофизика, молекуляр биология фанлари киради. Ҳайвон ва ўсимликларни ташқи муҳит билан ўзаро муносабатларини экология фани ўргатади. 

Организмлардаги тирик физиологик жараёнларни биологиянинг ўсимликлар ва ҳайвонлар физиологияси бўлимлари ўргатади. Организмнинг ирсияти ва ўзгарувчанлигини генетика бўлими ўргатса, индивидуал тараққиёт қонунларини эмбриология фани ўргатади. 

Кейинги йилларда биологиянинг янги бўлимлари - радиобиология – (юнонча radius – нур ва биология) ион нурларининг тирик организмларга таъсирини ўрганувчи фан), космик биология (космик фазо омилларининг ҳар хил тирик организмларга таъсирини ўрганувчи фан), бионика (тирик организмларнинг тузилиши ва ҳаётини ўрганиш натижасида олинган билимларни такомиллашган техника асбобларини яратишда фойдаланишни ўргатувчи фан), меҳнат физиологияси ва соцбиология фанлари вужудга келди. 

Биологиянинг ривожланиш даврлари: ботаника ва зоология фанларининг тасвирий даври. 
Ҳозирги замон биологиясининг ривожланиши ва унинг янада тараққий эттирилиши. Биологиянинг ривожланиши ишлаб чиқариш усуллари ва воситаларининг тараққиёти амалий талабидан келиб чиққан. Тирик организмлар тўғрисидаги дастлабки маълумотлар иб-тидоий жамоа даврида бошланган бўлиб, кишиларга у овқат, кийим кечак, уй жой учун материал берган. Ана шу мақсадлар учун даставвал ўсимлик ва ҳайвонлар тузилишини, хусусиятини, уларнинг ўсиш жойларини, уруғ ва меваларининг етилиш муддатларини, ҳайвонларнинг ҳулқ атворларини билиш зарурияти туғила бошлади. Ўсимликлар ва ҳайвонлар тўғрисида олинган ва тўпланган билимлар аста-секин авлодларга ўта бошлади. Бундай билимлар аввало оғзаки, кейин эса ёзув пайдо бўлгандан сўнг ёзма тариқасида қолдириладиган бўлди. Тирик табиат тўғрисидаги дастлабки жиддий материалларни улуғ юнон табиби ва олими Гиппократ (460-377 э.о. й.) ёзиб қолдирди. Биринчи бўлиб Гиппократ ҳайвонлар ва 

ўсимликларнинг тузилиши, пайлари, суяклари, мускуллари тузилиши тўғрисидаги маълумотлар қолдирди. Кейинчалик Аристотел (384-322 э.о. й.) 500 дан ортиқ ҳайвон турларини тасвирлаб уларни гуруҳларга ажратишга ҳаракат қилиб кўрди. Демак, Аристотел зоология фанига асос солади. Арестотел ишини ботаника соҳасида Теофраст (372-287 э.о.й.) давом эттириб 500 дан ортиқ ўсимлик турларини ёзиб қолдирган. У ўсимликларни, дарахт, бута ва ўт ўсимликларини заҳарли, фойдали ўсимликларга бўлади. Теофрастни ботаниканинг отаси деб атайдилар. 

Одам организмининг тузилишини кенг ўрганган олимлар жумласига Рим табиби Голену (130-200 э.о.й.) киради, у чўчқалар организмини ёриб кўради. 

Марказий Осиё ҳалқларининг ҳаётида деҳқончилик, тиббиёт ва бошқа соҳалардаги фаолиятни, табиий ҳодисаларни тасвирловчи муқаддас китоблар қадимдан мавжуд бўлган. Улардан бири “Авесто” у милоддан олдин 3000 йилнинг охири 2000 йилнинг бошларида яратилган. Унда марказий Осиё ва қўшни мамлакатларининг табиий ресурслари, ҳайвонот ва ўсимликлар дунёси, табиат ҳақида маълумотлар киритилган. 

Милоддан кейинги йилларда Европада христиан динининг вужудга келиши билан табиий фанлар инқирозга учраган бир даврда Марказий Осиёда у тез ривожланди. Чунончи Аҳмад Ибн Наср Жойхоний (870-912) Ҳиндистон, Марказий Осиё, Хитой ўсимликлари ва ҳайвонот дунёси ҳақида қимматли маълумотлар тўплаган. У ўсимлик ва ҳайвонларнинг тарқалиши, маҳаллий халқлар фойдаланиладиган ўсимлик ва ҳайвонлар, уларнинг табиатдаги аҳамияти ҳақидаги маълумотларни ёзиб қолдирган. 

Абу Носир Фаробий (873-950) ботаника, зоология, одам анатомияси ва табиатшуносликнинг бошқа соҳаларида фикр юритган. У ҳайвонот дунёсини фикрловчи ва фикрламайдиган хилларга бўлган. Инсон организми, унинг функцияси ҳақида мулоҳаза юритиб, одам организми яхлит система эканлиги, турли касалликлар озиқланиш тартибининг ўзгариши билан боғлиқлигини кўрсатади. Олим инсон даставвал ҳайвонот дунёсидан ажралиб чиққан, шу сабабли одамда ҳайвонлар билан баъзи бир ўхшашликлар сақланиб қолган, дейди. У табиий танланишни ва инсонлар томонидан олиб бориладиган сунъий танлашни тан олади. 

Марказий Осиёда табиат фанларининг ривожланишига Абу Райҳон Беруний (973-1051) катта ҳисса қўшди. Унинг асарларидаМарказий Осиё, Эрон, Ҳиндистон ва Афғонистонда кенг тарқалган ўсимликлар ҳамда ҳайвонлар, уларнинг фойдали хислатлари ҳақида кенг маълумотлар келтирилган. Берунийнинг таъкидлашича - бирорта ҳайвон ва ўсимлик тури ер юзини бутунлай қоплаб олса, бошқаларининг кўпайи-шига ўрин қолмайди. Шунинг учун деҳқонлар экинларни ўтоқ қиладилар, асаларилар асални бекор ейдиган ўз жинсларини ўлдирадилар дейди. Табиатда ҳам шундай жараён бўлади. Беруний қайд этишича ер юзининг ўзгариши ўсимлик ва ҳайвонлар ўзгаришига олиб келади. Беруний 1116 та дорини таърифлайди. Доривор ўсимликлар қаторига бодом, гулхайри, маврак, мингдевона, қизилмия, сачратқи, ялпиз кабиларни киритади. У Ҳиндистонда бўлар экан, ҳинд фили, унинг ташқи қиёфаси, феъл атвори ва бошқа ҳайвонлар ва ўсимликларнинг ташқи кўриниши, муҳит билан алоқаси ҳақида маълумотлар келтиради. 

Абу Али Ибн Сино (980-1037) дунёга машҳур «Тиб қонунлари» асарининг муаллифидир. Мазкур асар 5 та китобдан иборат. Унда одам танасидаги органларнинг тузилиши, функцияси, турли касалликлар, уларнинг келиб чиқиш сабаблари, оддий ва мураккаб дорилар, уларни тайёрлаш ва бу дориларнинг органларга кўрсатадиган таъсири ҳақида маълумотлар келтирилган. Олим одамдаги баъзи касалликлар (чечак, вабо, сил) кўзга кўринмас организмлар орқали пайдо бўлишини эътироф қилади. Киши саломатлигини яхшилашда тўғри овқатланиш, органларни чи-ниқтириш муҳим аҳамиятга эга эканлигини айтади. Унинг айтишича ер аста-секин ўзгаради, денгиз, дарёлар вақти келиб ўз ўрнини қуруқликка беради. 

У ўсимлик, ҳайвон ва одамда ўхшашликлар мавжудлиги, уларнинг озиқланиши, кўпайиши, ўсиши ҳақида тўхталиб ўтади. 

Заҳириддин Муҳаммад Бобур (1483-1530) - буюк давлат арбоби, шоир бўлибгина қолмай, шу билан бирга йирик табиатшунос олим ҳамдир. У томондан ёзилган “Бобурнома”да Марказий Осиё, Афғонистон, Ҳиндистон каби мамлакатларининг тарихи, жўғрофияси, халқларнинг турмуш тарзи, маданияти, шунингдек ўсимликлар ва ҳайвонлар олами тўғрисида қизиқарли маълумотлар берилган. У бу мамлакатлар ўсимлик ва ҳайвонларининг ўхшаш томонлари борлиги ва уларнинг фарқлари тўғрисида ўз кузатишлари асосида маълумотлар келтиради. Чунончи Самарқанд, Бухоро яйловларида арчалар, буталар, сарвлар, зайтунлар, чинорлар кўплигини айтади. Бу жойлардаги ҳайвонларнинг кўпчилиги Ҳиндистон ҳайвонларига ўхшашдир, дейди. У Ҳиндистондаги кўпгина ўсимликлар, ҳайвонлар эндемик эканлигини қайд этади. Бобур тўти, товуқ, лайлак, ўрдак, фил, маймун, делъфин, тимсоҳ, кийик ва бошқа ҳайвонларнинг ташқи тузилиши, ҳаёт кечириш тарзини тасвирлайди. У бир мамлакат ўсимликларини иккинчи ҳудуд мамлакат ҳудудларига ўтказиб боғлар ташкил қилган, яъни иқлимлаштириш билан шуғулланган. Чунончи у Қобулга шимолдан арча, Ҳиндистондан банан, шакар қамиш келтириб эктирган. Кейинчалик бу ўсимликларни Бухоро ва Бадахшонга ҳам юборган. Бобур ҳайвонот дунёсини 4 гуруҳга: қуруқлик ҳайвонлари, паррандалар, сув ва сув яқинларида яшайдиган қушлар ва сув ҳайвонларига бўлган. 

Биология билимларининг кейинги тараққиёти XIV-XV асрларда бошланди. Мигелъ-Сервит (1511-1553) – кичик қон айланиш доирасини очганлиги учун оловда куйдирилган. Одам анатомияси тўғрисида ажойиб кашфиётларни А.Везамия 1543 йилда бошлаб бериб, у «Одам танасининг тузилиши» деган китобни ёзади. Ҳужайранинг тузилиши тўғрисидаги кашфиётлар (Р.Гук 1665, М.Малъпиги 1675-1679, Н.Н.Грю 1671-1682 й.), эритроцитлар ва сперматазоидларнинг тузилишини ўрганиш (А.Левингук 1693 й.) биологияни ривожлантиришда муҳим рол ўйнади. Биологиянинг кейинги тараққиёти К.Линней ишлари билан бевосита боғланган. У биология фанига бинар номенкулатурасини киритади, 10 мингдан ортиқ ўсимлик турларини тасвирлаб беради ва ўсимликлар оламини 24 синфга бўлиб ўргатади. 

Ж.Сенебъе (1782 й.) ва Н.Соссюр (1804 й.) яшил ўсимликлар баргининг кислород ажратиб карбонат ангидридини қабул қилишда қуёш нурининг аҳамияти тўғрисидаги таълимоти биологияни ривожлантиришга муҳим ҳисса қўшди. Тирик табиатнинг ривожланиши тўғрисидаги дастлабки таълимотлар 18 асрнинг иккинчи ярми ва 19 асрнинг бошларида пайдо бўла бошлади. 1809 йилда Ж.Б.Ламарк биринчи бўлиб эволюция назариясига асос солди. Бироқ органик олам эволюциясининг асосий қонуниятларини Ламарк асослаб бера олмади. 

Организмларнинг ривожланиши соҳасидаги ғоялар (фикрлар) К.Волъф (1759-1768),. Х.Пондер (1817) ва К.М.Бэр (1827) умуртқалилар эмбриологиясидаги таққослаш принциплари деган асарларида ўз ифодасини топди. 

Органик дунёсининг бирлигини асослаб беришда ҳамда цитология ва гистология фанларини ривожлантиришда Шван (1839) асослаб берган ҳужайра назарияси катта туртки бўлди. ХIХ асрнинг ўрталарида ўсимликлар озиқланишининг ҳайвонлар озиқланишидан принципал фарқлари ва табиатдаги модда алмашиниш жараёни Ю.Либих ва Ж.Б.Буссенго асарларида ўз ифодасини топди. Ҳайвонлар физологиясини ривожлантиришда катта мувоффақиятларга Дюбуа-Рейман, К.Бернерлар эришдилар. Биринчиси, электрофизиология фанига асос солган бўлса, иккинчиси эса, баъзи бир секреция ишлаб чиқарувчи органларнинг оақат ҳазм қилишидаги аҳамиятини ёритиб берди. Жумладан у гликогеннинг жигарда синтез бўлишини аниқлаб берди. И.М.Сеченов олий нерв фаолияти тўғрисидаги таълимотга асос солди. Л.Пастер (1860-1864) организмларининг ўз-ўзидан пайдо бўлиш назариясини пучга чиқаради. 1887-1891 йилларда Виноградский химосинтезловчи бактерияларни, 1892 йилда Ф.И.Ивановский эса вирусларни кашф қилди. 19 асарнинг улкан кашфиётларидан бири бу Ч.Дарвиннинг эволюцион назарияси бўлди. У ўзининг 1859 йилда чоп эттирган “Турларнинг пайдо бўлиши” деган асарида табиий танланиш йўли билан бўладиган эволюцион жараёнларининг механизмини асослаб берди. 

1865 йилда Г.Менделъ Ирсият қонунларини асослаб берган бўлса ҳам, то 1900 йилларгача у ўз исботини топмаган эди. Генетика фанининг кейинги тараққиёти Де Фриз томонидан ёзилган (1901-1903) «Мендализм ва мутация назарияси» деган асарда ўз аксини топди. Бу асарда ирсиятнинг хромосом назарияси яратилди. Бу назария кейинчалик Морган ва унинг шогирдлари томонидан яратилган асарларда тўла-тўкис асослаб берилди. 

В.Иогансеннинг «Тоза линиялар» (1903 й.) деган асарида ген, генотип ва фенотип деган тушунчалар ўз аксларини топди. Кейинчалик ўтказилган тажрибаларда ирсий белгиларни ташувчи генлар ДНК молекулаларида (1944) эканлиги маълум бўлди. ДНК кодини (структурасини) 1953 йилда Ф.Уотсон ва Ф.Криклар очиб бердилар. Бу кашфиётлар кейинчалик молекуляр биология, ген инженерияси ҳамда биотехнология фанларини ривожлантиришга асос солди. Биологиянинг улкан мувафффақиятларидан бири В.И.Вернадский томонидан яратилган биогеохимия ва биосфера тўғрисидаги таълимот (1926) В.Н.Сукачев асослаган биогеоценология фани ҳамда А.Тенсли асослаган экосмистема (1935) тўғрисидаги таълимотлардир. Бу таълимотлар асосида одамларининг табиатга бўлган муносабатларини илмий асосда ташкил қилиш принципларини яратиш зарурдир. Яқин кунларгача биология фақатгина ер шарида тарқалган тирик табиатни ўрганишга мослашиб қолган эди. Бироқ ҳозирги замон фанларининг тараққиёти натижасида шундай реактив учувчи аппаратлар пайдо бўлдики, улар ёрдамида космосга чиқиб, у ердаги биологик жараёнларини ўрганиш мумкин бўлиб қолди. Иккинчи сўз билан айтганда космик биология фани пайдо бўлди. 

Ҳозирги замон биологиясининг ривожланиши шу даражага етдики, жуда қисқа муддат ичида ҳужайра таркибидан тортиб биосферагача бўлган даражадаги тизимларнинг тузилишлардаги биологик жараёнлар ўрганиб чиқилди. Бундан ташқари биологик объектларни ўрганишнинг принципиал янги усуллари ишлаб чиқилди, ҳужайра тузилиши ва активлигининг молекуляр асослари кашф қилинди, нуклеин кислоталарининг генетик аҳамияти очилди. ДНК нинг генетик коди кашф қилинди. Эволюцион назариянинг янги асослари, биологиянинг янги бўлимлари пайдо бўла бошлади. Биоло-гияни ривожланишининг революцион босқичларидан бири бу генетик инженерия методологиясининг яратилиши бўлиб, унинг натижасида тирик материянинг янги хусусиятлари кашф этилди. Генетик инженерия биотехнология фанини ҳам янги юқори босқичга кўтарди. 

Биологик билимлардан фойдаланиш. 
Биологиянинг билимлари кўпинча тасвирий аҳамиятга эга. Бироқ унинг амалий аҳамияти ҳам каттадир. Кўп йиллар мобайнида биологик билимлардан тиббиётда ва қишлоқ хўжалигида фойдаланиб келинган (буни юқорида айтган эдик). Саноат биотехнология фанининг ривожланиши билан биологиядан тўғридан-тўғри ишлаб чиқаришда фойдаланишга ўтилди. Биология фанларидан фойдаланиб, саноатда ҳозирги кунда микробиологик жараёнлар ёрдамида органик кислоталарни синтез қилиш кенг йўлга қўйилган. Синтезланган органик кислоталар эса тиббиёт ва халқ хўжалигида фойдаланилмоқда. Антибиотикларни саноат миқёсида синтез қилиш ХХ асрнинг 40-50 йилларда бошланган бўлса, 60 йилларга келиб аминокислоталарни ишлаб чиқариш йўлга қўйилди. 

Ҳозирги кунда микробиология саноатида ферментларни, витамин-ларни ишлаб чиқариш кенг йўлга қўйилган. Генетик инженерия ютуқларидан фойдаланган ҳолда инсулин, соматос-татин, интерферон ва шу каби бошқа доривор моддаларнинг ишлаб чиқарилиши биологиянинг катта ютуқлари ҳисобланади. Биология ютуқларининг қишлоқ хўжалигида ҳам катта аҳамиятга эгалигини юқорида айтиб ўтган эдик. 

Янги энергия манбаларини излашда, атроф муҳитни муҳофаза қилишда ва уни ҳар хил ифлосланишлардан сақлашда генетик инженерия ютуқларидан фойдаланилмоқда. Биологик билимлар тиббиёт билан узвий боғланган бўлиб, боғланиш тарихи биология тарихи билан бирга бошланган. Бунинг устига кўпчилик тиббиётшунослар биология соҳасида ҳам машҳур олим бўлганлар. Ана шундай олимларга Гиппократ, Геродот, Гален, Абу Али Ибн Сино, Абу Райқон Беруний, Малъпиги ва шу кабилар мисол бўла олади. Бироқ шуларга қарамасдан биология тиббиёт фанининг на-зарий асоси сифатида фақатгина XIX асрда шаклланди. Ҳужайра назариясининг яратилиши биологиянинг тиббиёт фанининг назарий асоси эканлигини исботлади. Т.Вирхов ҳужайра назариясини патология билан бирлаштириб, тиббиётнинг назарий асослари биология эканлигига асос солди. Биологиянинг тиббиёт фани билан боғлиқлигини мустаҳкамлашда олимлардан К.Бернер, Ф.И.Ивалитский, Л.Пастер, Р.Кох, И.П.Павлов ва уларнинг сафдошлари буюк ҳисса қўшдилар. Улар юқумли касалликлар патологияси фанига асос солдилар. 

Тубан ва кўп ҳужайрали ҳайвонлардан овқат ҳазм қилиш жараёнини ўрганиб, И.И. Мечников иммунитетнинг биологик асослари назариясини яратди. Ҳозирги кунда микробиология, иммунология ва паразитология фанлари асосида инфекцион ва паразит касалликларини диагностика ва профилактика қилиш йўллари ишлаб чиқилмоқда. Эпидемиология фани ривожланмоқда. Генетика фанининг ютуқларидан ирсий касалликларни аниқлаш, диагностика қилиш, уларни даволаш ва олдини олиш каби муаммолар ҳал этилмоқда, бу ҳам биологиянинг тиббиёт билан узвий боғланганлиги билдиради. 

